Avgerð frá Skatta- og avgjaldskærunevndini

Avgerð tikin: 27.10.2004

Mál nr.: 04-03-31-15 

Lóg: Meirvirðisgjaldslógin § 3 

Mvg-skráseting við keyp og sølu av bussum. Kommun

Samandráttur:

Kommuna A hevði í samband við útbjóðing av busskoyring í kommununi keypt bussar frá teimum, sum høvdu havt busskoyringina í kommununi um hendi og hevði selt bussar til tann, sum fekk útbjóðingina. Kommunan ynskti at verða mvg-skrásett við keyp og sølu av bussum, men Toll- og Skattstova Føroya noktaði hesum. Skatta- og avgjaldskærunevndin staðfesti avgerðina hjá Toll- og Skattstovu Føroya, tí kommunan ikki varð mett at vera vinnulig við keyp og sølu av bussum, og tí sølan varð ikki mett at vera í kapping við vinnuvirki.

Avgerð

Málslýsing:

Upplýst er, at kommuna A í mai 2002 bjóðaði koyringina av bussleiðini hjá kommununi alment út.

Í hesum sambandi keypti kommunan bussarnar frá fyrrverandi eigaranum av bussunum og seldi hesar víðari til nýggja arbeiðstakaran, sum kommunan við virkna frá 1. februar 2003 hevur gjørt sáttmála við um rakstur av bussleiðini hjá kommununi.

Kommunan keypti bussarnar við meirvirðisgjaldi og seldi teir eisini aftur við meirvirðisgjaldi. Kommunan fekk endurgoldið 75% av inngangandi mvg-num.

Seinni lat kommunan oyðublað inn til Toll- og Skattstovu Føroya, har víst varð á, at kommunan ynskti at verða skrásett í samband við keyp og sølu av bussum, men Toll- og Skattstova Føroya avvísti at skráseta kommununa. Henda avgerð varð kærd til Skatta- og avgjaldskærunevndina.

Toll- og Skattstova Føroya.

Grundgevingin hjá Toll- og Skattstovu Føroya fyri at nokta skráseting fyri meirvirðisgjaldið er, at kommunan í samband við keyp og sølu av bussum ikki lýkur treytirnar fyri skráseting í § 3 í meirvirðisgjaldslógini, tí kommunan ikki rekur sjálvstøðugt vinnuvirki við keyp og sølu av bussum.

Toll- og Skattstova Føroya metir heldur ikki, at kommunan við at keypa og selja bussar í sambandi við almenna útbjóðing av bussleiðini í kommununi kann metast at selja vørur í kapping við vinnurekandi virki, smb. § 3, stk. 1, litra d.

Í samband við at kommunan skal útbjóða bussleiðina, keypir hon teir bussar, sum hava verið nýttir til bussleiðina. Bussarnir verða seldir aftur til tær fyritøkur, sum nú skulu “reka” bussleiðina fyri kommununa. Tá keypið og sølan av bussunum er eitt eingangstiltak og ikki virksemi, sum kommunan framhaldandi ætlar at takast við, men nakað, sum bert verður gjørt í samband við útbjóðing av bussleiðini, metir Toll- og Skattstova Føroya ikki, at talan er um virksemi, sum er í kapping við vinnurekandi virki.

Kærarin

Víst verður m.a. á, at føroyska lógin um meirvirðisgjald er meinlík donsku lógini um meirvirðisgjald, sum var galdandi í Danmark um tað mundið, tá lógin varð sett í gildi í Føroyum.

Danska lógin hevur støði í 6. momsdirektivi hjá EU. Av grein 4 í nevnda direktivi framgongur, at tað sum útgangsstøði ikki verður gjørdur skilnaður millum privatar fyritøkur og almennar stovnar. Almennur myndugleikar t.d. kommunur verða tó ikki mettir at vera skrásetingarskyldugir persónar “...for så vidt angår virksomhed eller transaktioner, som de udøver eller foretager i deres egenskab af offentlig myndighed....” Hesir almennu stovnar verða tó mettir at vera avgjaldsskyldugir um so er, at frítøkan fyri meirvirðisgjald fyri henda stovn ella hetta virksemið kann føra við sær eina ávísa kappingaravlaging.

At virksemið skal verða framt sum liður í at vera ein almennur stovnur merkir, at virksemið skal verða framt við støði í teirri serligu støðu, sum almenni stovnurin hevur. Frítøkan er sostatt ikki galdandi sambært donsku leiðreglunum á hesum øki.

Frá danskari síðu kann verða víst á TfS 1999, 606, har Toll- og Skatt staðfesti, at innkeyp og víðarisøla av teldum til starvsfólk hjá kommununi var fevnt av skylduni at gjalda meirvirðisgjald.

Kommunan hevði sostatt skyldu at skráseta seg og hevði soleiðis eisini rætt til at fáa endurgoldið samlaða meirvirðisgjaldið.

Grundað á, at føroyska lóggávan um meirvirðisgjald er meinlík donsku lóguni um meirvirðisgjald, sum var galdandi fyrst í nítíárunum, verður mett, at omanfyristandandi eisini eigur at vera leiðbeinandi fyri tulkingina av føroysku reglunum.

Kærarin vísti eisini á, at á meirvirðisgjaldsøkinum er vanliga neutralitetsprinsippið galdandi, t.v.s. at avgjaldsskyldug virki hava rætt til fullan frádrátt fyri meirvirðisgjald í samband við útreiðslur, sum eru avhildnar til nýtslu í avgjaldsskylduga virkinum. Endamálið við frádráttarskipanini á  meirvirðisgjaldsøkinum er soleiðis, at fyritøkurnar heilt skulu sleppa undan at gjalda inngangandi avgjald. Tá ið talan er um avgjaldsskyldugt virksemi, er avgjaldsbyrðan sostatt heilt neutral.

Kommunan hevur í sambandi við søluna av bussunum uppkravt meirvirðisgjald. Eftir teirra áskoðan er tað rætt, at meirvirðisgjald varð álagt í samband við søluna, men hetta inniber samstundis, at kommunan hevur rætt til at fáa frádrátt fyri inngangandi meirvirðisgjaldið eftir vanligu reglunum í lógini um meirvirðisgjald og ikki sambært serligu ásetingunum í kunngerð nr. 25 frá 19. februar 2003.

Verður fullur frádráttur ikki givin, er tað beinleiðis í andsøgn við neutralitetsprinsippið, sum er ein av grundstammunum í allari lóggávuni um meirvirðisgjald. 

Um kommunan ikki er skrásetingarskyldug í samband við keyp og sølu av bussum, má tað merkja, at kommunan skuldi havt selt bussarnar til nýggja arbeiðstakaran uttan meirvirðisgjald, samstundis sum kommunan við støði í kunngerð nr. 25 frá 19. februar 2003 skuldi fingið endurgoldið 75 % av inngangandi meirvirðisgjaldinum í samband við keypið av bussunum.

Í tann mun keyparin av bussunum rekur meirvirðisgjaldsskyldugt virksemi, hevur keyparin rætt til at fáa endurgoldið inngangandi avgjaldið, tó soleiðis at í fyriliggjandi dømi er talan um ein buss, sum er keyptur uttan meirvirðisgjald.

Rekur busseigarin hinvegin ferðafólkaflutning smb. grein 2, stk. 3, litra f í lógini um meirvirðisgjald, hevur busseigarin ikki rætt til at fáa endurgoldið inngangandi meirvirðisgjald. Í fyriliggjandi dømi hevur hetta ongan týdning, tí við kommununi sum millumliði er møguleiki fyri at útvega sær ein buss uttan meirvirðisgjald.

Tað er tískil beinleiðis skeivt, tá ið Toll- og Skattstova Føroya, Streymoyar øki í ummælisskrivinum sigur, at tað í slíkum førum beinleiðis kundi verið talan um kappingaravlaging í samband við mvg mótvegis øðrum vinnuligum bilasølum í Føroyum, um tílíkt virksemi verður skrásett sum sjálvstøðugt virksemi.

Við at nokta kommununi at verða skrásett fyri keyp og sølu av bussum, kann hinvegin verða talan um kappingaravlaging yvir fyri øðrum fyritøkum, sum eisini keypa og selja bussar, smb. viðmerkingarnar omanfyri um, at kommunan tá kann selja víðari uttan meirvirðisgjald.

Avgerðin hjá Skatta- og avgjaldskærunevndini.

Sambært § 3, stk. 1, litra a í mvg-lógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Eitt av eyðkennunum við einum vinnuvirki er, at talan er um støðugan rakstur, sum hevur sum endamál at fáa fíggjarligan vinning.

Soleiðis sum málið er upplýst, er talan bert um hesa einu søluna. Upplýsingar fyriliggja ikki í málinum um, at kommunan hevur ætlanir um at keypa og selja bussar annað enn í samband við framdu útbjóðingina av bussleiðini.

Mongdin av seldum bussum saman við umsetninginum eru tekin um ávísan fíggjarligan aktivitet, men tá bussarnir vórðu seldir undir einum til ein keypara, og tað sostatt má staðfestast, at talan bert er um ein handil, er hetta ikki nógmikið til at siga, at talan er um støðugan rakstur.

Við at samanbera rokningina frá arbeiðstakaranum til kommununa frá 29. januar 2003 við rokningina frá kommununi til arbeiðstakaran frá 30. januar sæst eisini, at keyps- og søluprísurin fyri hesar báðar bussarnar er júst tann sami sum keypsprísurin. Hetta týðir ikki júst upp á eina ætlan um fíggjarligan vinning.

Samanumtikið metti nevndin, at kommuna A lýkur ikki treytirnar fyri at vera vinnulig við keyp og sølu av bussum.

Spurningurin er síðani, um kommunan selur vørur ella tænastur í kapping við vinnurekandi virki, og um hon av hesari orsøk kann vera avgjaldsskyldug eftir § 3, stk. 1, litra d í mvglógini og harvið skrásetingarskyldug eftir § 5.

Viðmerkingarnar til mvg-lógina siga onki um henda spurning. Men danir, sum hava so at siga somu orðing sum vit, siga, at í metingini av, um ein vøru ella ein tænasta verður latin í kapping við vinnuvirki, er útgangsstøðið, at kommunan er skrásetingarskyldug, um vøran ella tænastan reint faktiskt kundi latast av øðrum enn myndugleikanum. Uttanfyri falla tænastur, sum verða latnar í eginleika av almennum myndugleika so sum pass og koyrikort.

Í punkt 5 í útbjóðingartilfarinum frá kommununi sæst, at arbeiðstakarin í samband við undirskriving av sáttmála yvirtekur teir bussar, sum koyra í skipanini. Seinni undir punkt 5 í útbjóðingartilfarinum verður sagt: “Tá sáttmálaskeiðið er av, og um sáttmálin ikki verður longdur, kann arbeiðstakari krevja, at kommuna A yvirtekur teir bussar, sum hava verið í skipanini, og sum eru yngri enn 6 ár.”

Upplýst er eisini, at kommunan sambært gamla sáttmálanum skuldi yvirtaka bussarnar frá arbeiðstakar​unum, tá tann sáttmálin fór úr gildi.

Útbjóðingin til busskoyringina í kommununi kundi bert latast av kommununi. Tá sølan av bussunum er somikið tætt knýtt at útbjóðingini, at hon nærmast má metast sum ein partur av útbjóðingini, er sølan av bussunum reelt ikki í kapping við vinnurekandi virki.

Nevndin avgjørdi sostatt at staðfesta avgerðina hjá Toll- og Skattstovu Føroya um, at kommuna A skal ikki verða mvg-skrásett í samband við keyp og sølu av bussum.
PAGE  
1

